Fr. Sigfríður Þorsteinsdóttir,
Sveitastjóri Grafnings & Grímsneshrepps,
Borg,
Grímsnesi.
 
Kæra Sigfríður.
 
Við þökkum góðar móttökur á óformlegum fundi okkar í dag þar sem farið var yfir stöðu mála sem snerta sumarbústaðaeigendur og samskipti við sveitarfélagið. Í framhaldi af honum heimsóttum við líka Vegagerðina þar sem okkur var líka vel tekið.
 
Hér koma nokkur atriði sem við biðjum um að verði tekin til afgreiðslu á næsta sveitarstjórnarfundi þann 7. september.
 
1)       Skilti á mótum Vaðnesvegar og Biskupstungnabrautar:
Þessi gatnamót eru stórhættuleg og hafa orðið árekstar og slys þarna á undanförnum árum. Skiltið sem vísar á Vaðnesveg er mjög lítið og sést varla fyrr en komið er að gatnamótunum, hvað þá ef komið er myrkur. Nú hefur aukist mikið notkun sumarhúsa (heilsárshúsa) yfir vetrartímann svo allar aðgerðir til að flýta uppsetningu nýs skiltis, eru vel þegnar.
 
2)       Gámastöð:
Staðsetning gámastöðvarinnar á svæðinu nýtist Snæfokstaðafólki ekki vel þar sem það þarf að snúa til baka inn á Vaðnesveg með sorp en stöðin er auk þess röngu megin við veginn þegar farið er frá Vaðnesi sem skapar aukna umferðarhættu. Við erum með tillögu um að láta flytja hana á malarsvæði sem er nær Biskupstungnabraut. Samhliða þessum óskum langar okkur til að þakka mjög gott framtak sveitafélagsins með frábæra gámastöð í Klausturhólum.
 
3)       Seyrugjald:
Mikil óánægja er meðal sumarbústaðaeigenda með hátt gjald fyrir þessa þjónustu og ekki hefur verið sýnt fram á að kostnaður við tæmingu rotþróa réttlæti þennan kostnað og er farið fram á að fundið verði sanngjarnt gjald í samvinnu við okkur. Einnig viljum við benda á að fyrrverandi sveitastjórn (sveitastjóri ?) lofaði lækkun á seyrugjaldinu.
 
4)       Svartbakur:
Nokkuð hefur verið kvartað um aukinn fjölda vargfugla sem hafi valdið ursla meðal mófugla á svæðinu. Tala menn jafnvel um að fuglum hafi fækkað verulega. Sama er upp á teningnumá öðrum sumarbústaðasvæðum og væri því rétt að gera ráðstafanir til að fækka vargfuglinum. 
 
5)       Gönguleiðir:
 Mikið hefur verið kvartað yfir því að göngustígar eru ekki inni á skipulagi sumarbústaðasvæða, sem vissulega væri eðlilegur hlutur í hverju skipulagi.
Óskað er því eftir að gönguleiðir verði teknar með í reikninginn varðandi framtíðarskipulag á svæðinu og reglur verði gerðar skýrar svo ekki leiki vafi á að við erum með í nútíðinni en heilsubótarganga um svæðið er stunduð af mörgum og alltaf að aukast.
 
6)       Veðurupplýsingar og myndavél:
Á svæðinu öllu er eitt mesta sumarbústaðaland á Íslandi og það væri vel metið ef sett yrði upp einfalt veðurathugunarkerfi á Minni Borg og upplýsingarnar settar á vef sveitafélagsins þannig að bústaðaeigendur á svæðinu gætu séð hvernig viðrar áður en lagt er af stað að heiman,  því það er oft mun betra veður hérna en á höfuð-
Borgarsvæðinu. Einn okkar félagsmanna hefur kynnt sér þessi mál nokkuð vel og sett svona upp hjá sér og er hann tilbúinn að gefa góð ráð ef eftir því yrði leitað. Þetta yrði líka mjög jákvæð þjónusta við skattgreiðendur.
 
Þá er rétt að árétta ánægju með nýja sundlaug og fyrirhugaða stækkun matvörubúðarinnar á Borg en fólk mun í auknum mæli leita eftir þjónustu þar sem hún býðst í sveitinni. Einnig höfum við áhuga á að kynna nýja heimasíðu sveitarfélagsins fyrir okkar félagsmönnum þegar hún verður opnuð á ný.

